ФУТБОЛ: ЎЙИН, ЖАСОРАТ ВА ТИЖОРАТ*

(*e’lon qilinmagan)


Бутун дунё аҳлини бир ой давомида телеэкранларга «михлаб» қўйган 16-жаҳон чемпионати тарих саҳифаларидан ўрин олди. Агар Бразилия жаҳон чемпиони бўлишини кўпчилик тахмин қилган бўлса, Туркия терма жамоаси 3-ўринни олгани кутилмаган ҳол бўлди. Бразилиялик Рональдо 8 та гол билан турнирнинг энг кўп тўп киритган футболчиси деб эътироф қилинди. Ҳолбуки, кўпчилик бундан икки йил аввал тиззасидан қаттиқ жароҳат олган Рональдонинг футбол ҳаётига нуқта қўйиб бўлганди. ~арбда «эркакларнинг муваффақиятга эришишида аёлларнинг аҳамияти катта бўлади» деган гап бор. Рональдонинг футболга қайтишида Италия аёллар футбол лигасидаги «Фиаммамонза» жамоасида тўп сурган турмуш ўртоғи Милена Домингуснинг хизмати катта бўлди. 

Рональдонинг омадсизликлари 1998 йили Францияда ўтказилган дунё чемпионати пайтида бошланди. Ўшанда финалда Бразилия ва Франция учрашганди. Рональдо финал ўйини ўтказиладиган куни эрталаб хонасида тутқаноқ тутиб ҳушидан кетиб қолади. Соғлиги жиддий хавф остида бўлишига қарамай, кечқурун финал ўйинида иштирок этади. Ва французлар Бразилия терма жамоасини 3:0 ҳисобида енгиб, жаҳон чемпиони унвонини қўлга киритганди. 

1999 йили Рональдо тиззасидан қаттиқ жароҳат олиб, оғир амалиётни бошидан кечирганида атиги 23 ёшда эди. Натижада, кўп ойлар мобайнида майдонга чиқолмади. 2000 йилнинг апрел ойида қатнашган дастлабки ўйиндаёқ жароҳати ўзини кўрсатиб, майдонни яна тарк этишга мажбур бўлди. Ўшанда «икки марта йилнинг энг яхши футболчиси деб тан олинган Роналдо мана энди футбол билан хайрлашади», деб жар солганлар ҳозир уялиб юришибди. 

Фақатгина Рональдонинг севгилиси Милена унга бўлган ишончини йўқотмади. Уларнинг никоҳ тўйи 1999 йилнинг 24 декабрида Рио-де-жанейрода бўлиб ўтди. Милена Рональдони сабр-тоқат ва бардошли бўлишга ундаб, уни ҳар томонлама қўллаб-қувватлаб келди. Натижада, яшил майдонларга қайтган Рональдо бутун дунё футболсеварларига ажойиб лаҳзалар ҳадя этди. Финалда иккита тўп уриб, командасига ғалаба келтирган Роналдо ўйиннинг охирларида алмаштирилди. Заҳирадаги командадошлари ва мураббийлари ёнига келган машҳур футболчи кўз ёшларини ҳеч кимдан яширмай йиғлаганида балки ўтган қийин даврларни эсга олган бўлса ажаб эмас. 
Ҳа, аёллар, машойиқларимиз «эрни эр қиладиган ҳам хотин, қаро ер қиладиган ҳам хотин» деб бежиз айтишмаган.

Қардошларимиз юрти Туркияда байрам ҳавоси ва шодиёналар ҳалигача давом этмоқда. Илхан Мансиз, Ҳасан Шош каби футболчилар ёшлар учун тақлид объектига айланди. Мухбирлар футбол юлдузларининг ҳар босган қадамини ўқувчиларига етказиб туришибди. Қаерда дам олишди, кечқурун ким билан қаерга боришди, қанақа овқатлар еб-ичишди, тунги клубларнинг соҳиблари футболчиларни клубларига жалб қилиш учун қандай йўл тутишди – буларнинг бари газета саҳифаларидан ўрин олиб, телеэкранларда намойиш этилмоқда. Илхан Мансиз ўз севгилиси билан дам олгани Олмонияга кетибди. Ҳасан Шош эса унаштириб қўйилган севгилиси Сибел билан бирга ўзи туғилиб-ўсган қишлоғига келганидан сўнг дўконлардаги савдолар қизиб кетиб, тушумлар икки бараварга ортибди. Тугай ўғли ва турмуш ўртоғи билан Бодрумда денгиз соҳилида дам олганидан кейин Англияга жўнаб кетаркан. 
Финалда Бразилияга ютқазиб, иккинчи ўринни эгаллаган олмонияликларнинг ташқи ишлар вазири Йошка Фишер «Аслида финалда Олмония ва Туркия ўйнаши керак эди. Кошки, Илхан Мансиз, Йилдирай Боштурк ва Умид Давала бизнинг жамоада ўйнасайди» дебди. Бразилияга тан берганлар эса «агар улар гуруҳдаги охирги ўйинда Коста-Рикани енгмаганида Туркия аро йўлда қолиб кетган бўларди. Бразилия ҳақиқий адолатли ўйин (fair-play) намойиш этди» дейишяпти. 
Илхан Мансизнинг интернетда очилган «www.ilhanmansiz.org» сайтига бутун дунёдан икки миллиондан ортиқ зиёратчи ташриф буюрибди. 
Миллий жамоа бош мураббийси Шенол Гунешнинг номи абадийлаштирилди. Истанбулда очилган бир паркка унинг номи берилди. Паркнинг очилиш маросимида Жанубий Кореяликлар ҳам қатнашди. Икки мамлакат ўртасидаги муносабатлар дўстона бўлиб, бунинг тарихи 1950-йилларга бориб тақалади. Ўшанда кроеяликларнинг мустамлакачиларга қарши озодлик курашида туркияликлар ҳам қатнашган, юзларча шаҳид турк ўғлони корейс тупроқларида қолиб кетганди. Жаҳон биринчилигининг Жанубий Кореяда бўлиб ўтган 3-ўрин учун ўйинида турклар кореяликларни мағлиб қилганида бутун стадион уларни олқишлаганини, турк футболчилари Корея байроғини кўтариб, майдон узра югуриб томошабинларга миннатдорчилик билдирганини бутун дунё ўз кўзи билан кўрди. 
Шенол Гунеш туғилиб-ўсган Трабзонда унга ҳайкал қўйиш режалаштирилмоқда. Терма жамоанинг муваффақиятларида мураббийнинг хизмати беқиёсдир. Агар Туркия термаси 1993 йили дунё рейтингида 63-ўринни эгаллаган бўлса, дунё чемпионатидаги муваффақиятидан кейин 12-ўринга кўтарилди. Шунга қарамай, кўплаб танқидга учраган Гунеш «Биз дунё чемпионатида хоҳлаган натижамизга эришдик. Лекин, бизга қулоқ солмаганлар ҳар хил гаплар қилишди. Бизни бутун дунё тушунди, лекин булар тушунмади» деб айрим танқидчилардан хафа ҳам бўлди. Терма жамоанинг муваффақиятидан бойлик орттириш мақсадида фойдаланиб қолиш мумкинлиги ҳақидаги фикрларга нисбатан Шенол Гунеш ўзининг нақадар оддий ва мўтавозеъ эканлигини намойиш қилиб «хоҳ сиёсатда, хоҳ иқтисодиётда, хоҳ бошқа соҳада бўлсин - фурсатдан ўз манфаати йўлида фойдаланиб қолувчиларни ҳеч ёқтирмайман. Инсонларни эмас, уларнинг дунёқарашини ўзгартириш керак» деб жавоб берди.
Чемпионатнинг илк кунлари Туркия жамоасида бироз англашилмовчиликлар бўлгани ҳам мухбирлар эътиборидан четда қолмади. Терма жамоанинг кўпчилик футболчилари жума намозини масжидда ўқишарди. Жанубий Кореяда Хоқон Шукур билан бир қанча футболчи жума намози ўқиш учун имом топиб беришларини талаб қилди. Шунда Гунеш «масжидга бормасдан намозни меҳмонхонада ўзинглар имомсиз ўқийверинглар» деди. Хоқон эса «имомсиз ўқиб бўлмайди» деб жавоб берибди. «Ўзинг имом бўлақол» деган таклифга Хоқон Шукур унамаганидан кейин Сеулдан имом олиб келишга мажбур бўлишибди. Ушбу можаро юзасидан газеталарда шов-шув кўтарилиб, «жамоада намоз ўқийдиганлар ва ўқимайдиганлар ажралиб юришади. Ҳатто, ўйин пайтида бир-бирларига тўп оширишмайди» деган бемаъни гаплар айтилишигача етиб борди. Мухбирларга ҳам нон керак-да!
Футбол қаҳрамонларини давлат томонидан рағбатлантириш учун 7.800 жумҳурият олтини ажратилган (бир дона олтин танга тахминан 15 граммга тенг). Ҳар бир футболчига 300 дона, Шенол Гунешга 600 дона, икки нафар ёрдамчи мураббийга эса 150 тадан жумҳурият олтини бериш мўлжалланмоқда. Бу бошланиши холос… 

Бахтиёр Шоҳназаров, 8.07.2002. 
